
Vegagerðin, kt. 680269-2899, Suðurhrauni 3, 210 Garðabæ, annars vegar og Rangárþing ytra, 
kt. 520602-3050, Suðurlandsvegi 1, 850 Hellu, (sveitarfélagið) hins vegar, gera með sér 
eftirfarandi 

S A M N I N G

vegna lagningar vegar í landi Gaddstaða að byggð sem risin er í landi Gaddstaða í Rangárþingi 
ytra (hér eftir nefnt Gaddstaðahverfi).

1. gr.
Uppbygging núverandi vegar

Í fyrsta fasa vegalagningar á svæðinu er gert ráð fyrir því að núverandi vegur frá 
Suðurlandsvegi sem liggur inn í og um Gaddstaðahverfi verði byggður upp og færður í 
ásættanlegt form. Sá vegur er um 2,2 km að lengd og lega hans er mörkuð á gildandi 
deiliskipulagsuppdrætti, dags. 6. apríl 2022, samþykktum í sveitarstjórn 18. júlí 2022 og sýndur 
í fyrirliggjandi minnisblaði Vegagerðarinnar. Þessi skjöl teljast hluti þessa samnings (fylgiskjöl 
1 og 2).  

Gert er ráð fyrir því að vegurinn verði hannaður og lagður í samræmi við veghönnunarflokk 
C7 og verði þannig tvíbreiður, 6-7 metrar á breidd, og miðað við hámarkshraða 50 km/klst. og 
verði lagður bundnu slitlagi í samræmi við veghönnunarreglur Vegagerðarinnar. Samhliða 
vegagerðinni verða byggðir upp allt að 10 metra stútar inn í alla aðkomuvegi lóða.

Ekki er gert ráð fyrir uppbyggingu göngu- eða reiðleiða meðfram veginum af hálfu 
sveitarfélagsins eða Vegagerðarinnar samhliða veglagningunni. Hvorki sveitarfélagið né 
Vegagerðin ábyrgjast með samningi þessum gerð göngu- eða reiðleiða meðfram veginum eða 
samhliða uppbyggingu vegarins, en þó gert ráð fyrir landrými fyrir ríðandi umferð í skipulagi. 
Framtíðaruppbygging göngu- og reiðleiða meðfram veginum yrði sérstök framkvæmd á ábyrgð 
og kostnað lóðarhafa á síðari stigum ef til þess kæmi en útfærsla þeirra innan 
veghelgunarsvæðis háð samþykki Vegagerðarinnar. Vegagerðin ábyrgist ekki greiðslu neins 
kostnaðar við aðgerðir vegna umferðar gangandi og ríðandi vegfarenda enda fellur það utan 
heimilda Vegagerðarinnar. 

Framkvæmdir skv. 1. og 2. mgr. skulu hefjast svo fljótt sem verða má, að fenginni staðfestingu 
á fjármögnun bæði sveitarfélagsins og Vegagerðarinnar. Framkvæmdir skv. 1. og 2. mgr. eru 
háðar þeirri forsendu að komist hafi verið að samkomulagi um fjármögnun verkefnisins á milli 
Rangárþings ytra og landeigenda lóða í Gaddstaðahverfi að því er tekur til kostnaðarhlutdeildar 
sveitarfélagsins í verkefninu. 

2. gr.
Lagning nýs vegar samhliða þjóðvegi 1

Í öðrum fasa vegalagningar á svæðinu er gert er ráð fyrir því að lagður verði nýr vegur fyrir 
Gaddstaðahverfi sem liggi samhliða þjóðvegi nr. 1 og tengist honum við væntanlegt hringtorg 
á Hellu, við atvinnusvæði sunnan Suðurlandsvegar. Sá vegur er um 1 km að lengd og er lega 
hans mörkuð að vissu leyti á eftirtöldum uppdráttum sem teljast hluti samkomulags þessa:

- gildandi deiliskipulagsuppdrætti, dags. 6. apríl 2022, samþykktur í sveitarstjórn 18. júlí 
2022 og sýndur í fyrirliggjandi minnisblaði Vegagerðarinnar (fylgiskjöl 1 og 2),



- gildandi deiliskipulagsuppdrætti vegna Suðurlandsvegar í gegnum Hellu, dags. 28. júlí 
2025, samþykktur í sveitarstjórn 12. nóvember 2025 (fylgiskjal 3), 

- gildandi deiliskipulagsuppdráttur vegna breytinga á skipulagsmörkum Gaddstaða við 
deiliskipulag Suðurlandsvegar, dags. 22. júlí 2025, samþykktur í sveitarstjórn 13. ágúst 
2025 (fylgiskjal 4), 

- tillaga að skipulagsuppdrætti í auglýsingu fyrir Aldamóta- og Melaskóg, dags. 3. 
nóvember 2025  (fylgiskjal 5).

Gert er ráð fyrir því að vegurinn verði hannaður og lagður í samræmi við veghönnunarflokk 
C7 og verði þannig tvíbreiður og miðað við hámarkshraða 50 km/klst. og verði lagður bundnu 
slitlagi í samræmi við veghönnunarreglur Vegagerðarinnar. Gert er ráð fyrir göngu- og/eða 
reiðleiðum meðfram veginum. 

Framkvæmdir skv. 1. og 2. mgr. eru háðar því að fjárveiting fáist til verksins á samgönguáætlun 
í tengslum við áform um gerð hringtorgs á Hringvegi austan við Hellu. Samkvæmt 
fyrirliggjandi drögum að samgönguáætlun er gert ráð fyrir þeim framkvæmdum á árinu 2032, 
en Rangárþing ytra mun beita sér fyrir því að þær breytingar verði á samgönguáætlun að 
verkefnið verði fært til framkvæmda svo fljótt sem verða má. 

3. gr.
Ábyrgðaraðili framkvæmda skv. 1. gr.

Sveitarfélagið annast alla hönnunarvinnu, veglagningu, eftirlit, leyfismál o.s.frv. vegna 
framkvæmda við uppbyggingu núverandi vegar skv. 1. gr. samnings þessa. Framkvæmdirnar 
eru þannig alfarið á ábyrgð Sveitarfélagsins. Sveitarfélagið skal tilnefna fulltrúa sem annast 
samskipti við Vegagerðina vegna framkvæmda. Sveitarfélagið mun við framkvæmdir annast 
frágang raskaðs lands og efnistökusvæðis. Jafnað verður yfir jarðrask og sáð í sár sem myndast 
á grónu landi vegna vegagerðar.

Verkhönnun verksins skal samþykkt af Vegagerðinni áður en framkvæmdir hefjast. 
Framkvæmdaraðili skal senda rannsóknarniðurstöður af öllu efni sem notað verður í 
framkvæmdinni til Vegagerðarinnar til samþykktar áður en framkvæmdir hefjast. 

Vegagerðin tilnefnir fulltrúa sem hefur eftirlit með framkvæmdinni. Fulltrúi Vegagerðarinnar 
skal fá aðgang að öllum gögnum vegna verksins og hefur heimild til að boða til fundar með 
fulltrúa sveitarfélagsins.

4. gr. 
Ábyrgðaraðili framkvæmda skv. 2. gr.

Vegagerðin annast alla hönnunarvinnu, veglagningu, eftirlit, leyfismál o.s.frv. vegna 
framkvæmda lagningar nýja vegarins skv. 2. gr. samningsins. Framkvæmdirnar eru þannig 
alfarið á ábyrgð Vegagerðarinnar. Vegagerðin mun við framkvæmdir annast frágang raskaðs 
lands og efnistökusvæðis. Jafnað verður yfir jarðrask og sáð í sár sem myndast á grónu landi 
vegna vegagerðar. 

Rangárþing ytra mun annast skipulagsbreytingar þær sem þörf er á vegna lagningar nýja 
vegarins. 

5. gr.
Vegirnir verði héraðsvegir



Samningur þessi er byggður á þeirri forsendu að framangreindir vegir skv. 1. og 2. gr. samnings 
þessa verði héraðsvegir að nánari skilyrðum uppfylltum skv. vegalögum nr. 80/2007 og 
reglugerð um héraðsvegi nr. 774/2010 með síðari breytingum. Framkvæmdir bæði við 
núverandi veg skv. 1. gr. og hinn nýja veg skv. 2. gr. munu þannig miða að því að þeir uppfylli 
kröfur veghönnunarreglna um héraðsvegi að lokinni uppbyggingu og lagningu þeirra. Við 
lagningu hins nýja vegar skv. 2. gr. verður hann tengdur núverandi vegi skv. 1. gr. að hluta og 
er stefnt að því að þeir muni þá saman mynda héraðsveg. 

Héraðsvegir teljast til þjóðvega og er þannig stefnt að því að Vegagerðin verði veghaldari 
framangreindra vega í samræmi við ákvæði 13. gr. vegalaga nr. 80/2007. 

Aðilar eru meðvitaðir um þau atriði sem geta valdið því skv. ákvæðum framangreindra laga nr. 
80/2007 og reglugerðar nr. 774/2010 að ekki verði unnt að flokka framangreinda vegi sem 
héraðsvegi þrátt fyrir framangreint, svo sem ef skilyrði um lögheimili, afmörkun þéttbýlis eða 
annað skilyrði fyrir skráningu þeirra sem héraðsvega yrði ekki uppfyllt. Aðilar eru sammála 
um að ef skilyrði þess að vegirnir teljist héraðsvegir eru ekki uppfyllt á samningstíma þá falli 
samningurinn úr gildi og á þá hvorugur aðili neinar kröfur á hendur hinum. 

6. gr.
Kostnaður við framkvæmdir skv. 1. gr.

Kostnaður við uppbyggingu núverandi vegar skv. 1. gr. samningsins skiptist að jöfnu á milli 
Vegagerðarinnar og Rangárþings ytra. Þannig greiðir Vegagerðin 50% hluta þess kostnaðar og 
Rangárþing ytra 50%. Staðfesting á fjármögnun beggja aðila skal liggja fyrir áður en 
framkvæmdir hefjast.

Heimilt er að áfangaskipta framkvæmdinni skv. verk- og kostnaðaráætlun sem samþykkt hefur 
verið með tilliti til fyrirhugaðrar áfangaskiptingar af hálfu bæði Vegagerðarinnar og 
Rangárþings ytra. 

Uppgjör á verkinu fer fram að framkvæmdum loknum við hvern verkhluta fyrir sig skv. 
fyrirliggjandi áfangaskiptingu skv. framangreindu. Sé framkvæmdinni ekki áfangaskipt skal 
uppgjör fara fram að heildarframkvæmdum skv. 1. gr. loknum. 

Við uppgjör skal Rangárþing ytra leggja fram alla reikninga og önnur gögn sem nauðsynleg 
eru til að sýna fram á kostnað vegna verksins. Sveitarfélagið útbýr jafnframt uppgjör á 
framkvæmdakostnaði og leggur fyrir Vegagerðina til samþykktar. Þegar fyrir liggur samþykkt 
uppgjör til verksins endurgreiðir Vegagerðin sveitarfélaginu 50% kostnaðarhlutdeild í verkinu 
skv. samþykktu uppgjöri.

7. gr.
Kostnaður við framkvæmdir skv. 2. gr.

Vegagerðin mun alfarið bera kostnað vegna lagningar nýs vegar skv. 2. gr. samnings þessa.  
Rangárþing ytra mun þó annast kostnað við nauðsynlegar skipulagsbreytingar vegna vegarins.

Komi til þess að Vegagerðin telji nauðsynlegt að breyta legu veganna vegna framkvæmdar skv. 
2. gr. er slík tilfærsla alfarið á ábyrgð og kostnað Vegagerðarinnar. 

8. gr.
Úrlausn ágreiningsmála



Rísi ágreiningur milli samningsaðila um efni samnings þessa skulu aðilar leitast við að finna 
ásættanlega lausn á ágreiningsefni sínu með samningum. Ef samningsaðilar ná ekki 
samkomulagi um lausn ágreiningsmála skal leggja málið fyrir Héraðsdóm Reykjavíkur.

9. gr.
Undirritun, fylgiskjöl og gildistaka

Samningur þessi og eftirfarandi fylgiskjöl mynda samningssamband aðila:

1. Deiliskipulagsuppdráttur, dags. 6. apríl 2022, samþykktur í sveitarstjórn 18. júlí 2022. 
2. Minnisblað með kostnaðaráætlun v. framkvæmdar skv. 1. gr., með fyrirvara um nánari 

kostnaðargreiningu þegar endanleg verkhönnun og tilboð verktaka í verkið liggur fyrir.
3. Gildandi deiliskipulagsuppdráttur vegna Suðurlandsvegar í gegnum Hellu, dags. 28. 

júlí 2025, samþykktur í sveitarstjórn 12. nóvember 2025.
4. Gildandi deiliskipulagsuppdráttur vegna breytinga á skipulagsmörkum Gaddstaða við 

deiliskipulag Suðurlandsvegar, dags. 22. júlí 2025, samþykktur í sveitarstjórn 13. ágúst 
2025.

5. Tillaga að skipulagsuppdrætti í auglýsingu fyrir Aldamóta- og Melaskóg, dags. 3. 
nóvember 2025.

Fylgiskjöl við samning þennan eru óaðskiljanlegur hluti hans. Allar breytingar við samning 
þennan eða fylgiskjöl hans skulu gerðar skriflega og undirritaðar af báðum aðilum. 
Samningurinn tekur gildi á undirritunardegi. 

Í samræmi við framangreint rita aðilar í fullri heimild nöfn sín undir samning þennan í votta 
viðurvist. 

Staður og dagsetning

F.h. Vegagerðarinnar, F.h. Rangárþings ytra,
með fyrirvara um samþykki sveitarstjórnar,

Eiríkur Vilhelm Sigurðarson, sveitarstjóri

Vottar að réttum undirskriftum, dagsetningu og fjárræði aðila:

, kt. 

, kt. 


